
ՀԱՍՏԱՏՎԱԾ Է
Եվրասիական տնտեսական հանձնաժողովի կոլեգիայի 
2016 թվականի հունվարի 26-ի 
թիվ 10 որոշմամբ
ԿԱՐԳ
Եվրասիական տնտեսական հանձնաժողովի ինտեգրացիոն հատվածի՝ Եվրասիական տնտեսական միության ինտեգրված տեղեկատվական համակարգի ծրագրային ապահովման փոխանցման եւ դրա օգտագործման 
1.
Սույն Կարգը մշակվել է Եվրասիական տնտեսական միության շրջանակներում «Տեղեկատվական-հաղորդակցական տեխնոլոգիաների եւ տեղեկատվական փոխգործակցության մասին» արձանագրության («Եվրասիական տնտեսական միության մասին» 2014 թվականի մայիսի 29-ի պայմանագրի (այսուհետ՝ «Միության մասին» պայմանագիր) 3-րդ հավելված) 28-րդ եւ 32-րդ կետերն իրագործելու նպատակով եւ սահմանում է Եվրասիական տնտեսական հանձնաժողովի այն ինտեգրացիոն հատվածի՝ Եվրասիական տնտեսական միության ինտեգրված տեղեկատվական համակարգի ծրագրային ապահովման փոխանցման ընթացակարգը (այսուհետ համապատասխանաբար՝ ծրագրային ապահովում, Հանձնաժողով, ինտեգրված համակարգ) եւ այդ ծրագրային ապահովումն օգտագործելու կանոնները, որի առնչությամբ Հանձնաժողովն իրականացնում է սեփականատիրոջ իրավունքներ եւ կատարում պարտականություններ։ 
2.
Սույն Կարգում հասկացություններն օգտագործվում են «Միության մասին» պայմանագրով՝ ներառյալ Եվրասիական տնտեսական միության շրջանակներում «Տեղեկատվական-հաղորդակցական տեխնոլոգիաների եւ տեղեկատվական համագործակցության մասին» արձանագրությունը («Միության մասին» պայմանագրի 3-րդ հավելված), Ինտեգրված համակարգի ստեղծման եւ զարգացման հարցերով հանձնաժողովի որոշումներով սահմանված իմաստներով։
3.
Ինտեգրված համակարգի ստեղծման եւ զարգացման աշխատանքների շրջանակներում մշակված ծրագրային ապահովումը, որը նախատեսում է ազգային հատվածի կազմում դրա օգտագործման հնարավորությունը, փոխանցվում է Եվրասիական տնտեսական միության անդամ պետությունների ինտեգրված համակարգի ազգային հատվածների պատվիրատուներին (այսուհետ համապատասխանաբար՝ ազգային հատված, անդամ պետություններ) ըստ իրենց հայտերի՝ ազգային հատվածների բաղադրիչների մշակման ժամանակ օգտագործելու, ինչպես նաեւ ազգային հատվածների կազմում առանձին գործառույթներ իրագործելու համար։ 
4.
Հանձնաժողովի կողմից ծրագրային ապահովման (այդ թվում՝ ծրագրային ապահովմամբ էլեկտրոնային կրիչների, ինչպես նաեւ շահագործման եւ (կամ) նախագծային փաստաթղթերի) նկատմամբ իրավունքների փոխանցումը ազգային հատվածի պատվիրատուին իրականացվում է անհատույց հիմունքներով՝ «Հասարակ «ոչ բացառիկ» լիցենզիա տրամադրելու մասին» պարզեցված կարգով կնքվող լիցենզիոն պայմանագրին համապատասխան եւ ձեւակերպվում է ընդունման-հանձնման ակտով՝ սույն Կարգի 8-10-րդ կետերին համապատասխան։ 
5.
Ծրագրային ապահովումը ազգային հատվածի պատվիրատուին է փոխանցվում կատարվող ծածկագրի (դիստրիբուտիվի) տեսքով՝ ծրագրային ապահովման շահագործման փաստաթղթերի հետ միասին։ 
Տեղեկատվական անվտանգության պահանջների մասով ծրագրային ապահովման ստուգումներ, այդ թվում՝ անդամ պետությունների օրենսդրության պահանջներին համապատասխան չհայտարարագրվող հնարավորությունների բացակայության ստուգում անցկացնելու նպատակով, ինչպես նաեւ ազգային հատվածի պատվիրատուի կողմից ծրագրային ապահովման հետագա ինքնուրույն մշակման նպատակով (եթե դա նախատեսված է ծրագրային ապահովման նշանակությանը համապատասխան), ազգային հատվածի պատվիրատուին, իր պահանջով, փոխանցվում են ծրագրային ապահովման ելակետային տեքստերը (ծածկագրերը) ծրագրային ապահովման նախագծային փաստաթղթերի հետ միասին։ 
Անհրաժեշտության դեպքում Հանձնաժողովը՝ ազգային հատվածի պատվիրատուի եւ անդամ պետության այլ լիազորված մարմինների ներկայացուցիչների հետ համատեղ ապահովում է Հանձնաժողովի տեխնիկական միջոցների փոխանցվող ծրագրային ապահովման կատարվող ծածկագրերի (դիստրիբուտիվների) պատրաստումը (բանաքաղումը (կոմպիլյացիան))։ 
6.
Ազգային հատվածի պատվիրատուի կողմից ծրագրային ապահովումն օգտագործելիս պետք է պահպանվեն հետեւյալ պայմաններն ու պահանջները՝ 
ա)
ծրագրային ապահովումը գրառելը եւ ազգային հատվածի պատվիրատուի տեխնիկական միջոցների հիշողության մեջ պահելը, ծրագրա-ապարատային համալիրները փոխդասավորելը եւ ծրագրային ապահովման աշխատանքն ապահովելու համար անհրաժեշտ այլ գործողություններ պետք է իրականացվեն ծրագրային ապահովման նշանակությանը համապատասխան. 
բ)
ծրագրային ապահովման պատճենները կարող են պատրաստվել ծրագրային ապահովման փոխանցված օրինակը փոխարինելու համար, եթե այդ օրինակը կորել է, ոչնչացվել կամ օգտագործման համար դարձել է ոչ պիտանի. 
գ)
ծրագրային ապահովման կարգավորումների մեջ կարող են կատարվել փոփոխություններ՝ ազգային հատվածի պատվիրատուի տեխնիկական միջոցների վրա դրա աշխատանքն ապահովելու նպատակով.
դ)
ծրագրային ապահովումը եւ դրա օգտագործման իրավունքները կարող են ազգային հատվածի պատվիրատուի կողմից փոխանցվել միայն ազգային հատվածի պատվիրատուի կողմից ազգային հատվածի ծրագրային ապահովումը ստեղծելու, աշխատանքն ապահովելու եւ մշակելու համար լիազորված կազմակերպություններին, ինչպես նաեւ անդամ պետությունների օրենսդրությանը համապատասխան ազգային հատվածի վստահված երրորդ կողմի գործառույթներ իրականացնող կազմակերպություններին. 
ե)
չի թույլատրվում ազգային հատվածի պատվիրատուին տեղեկատվական անվտանգության պահանջների մասով ծրագրային ապահովման ստուգումներ անցկացնելու նպատակով փոխանցված ելակետային տեքստերը (ծածկագրերը)՝ ազգային հատվածի պատվիրատուի կողմից կատարվող ծածկագրերի (դիստրիբուտիվների) ինքնուրույն պատրաստման համար օգտագործելը, եթե ծրագրային ապահովման նշանակությանը համապատասխան, չի նախատեսվում ազգային հատվածի պատվիրատուի կողմից դրա հետագա ինքնուրույն մշակման հնարավորությունը։ 
7.
Ազգային հատվածի պատվիրատուի կողմից ծրագրային ապահովումն ու դրա օգտագործման իրավունքները սույն Կարգի 6-րդ կետի դ) ենթակետում նշված կազմակերպություններին փոխանցելն իրականացվում է ազգային հատվածի պատվիրատուի պետության օրենսդրությանը համապատասխան։ 
Ծրագրային ապահովման եւ դրա օգտագործման իրավունքների փոխանցման մասին տեղեկությունները ազգային հատվածի պատվիրատուի կողմից փոխանցման օրվանից հետո տասն աշխատանքային օրվա ընթացքում ուղարկվում են Հանձնաժողով (ուղարկելով նաեւ ընդունման-հանձնման ակտերի պատճենները կամ այլ փաստաթղթեր, որոնց կազմումը նախատեսված է ազգային հատվածի պատվիրատուի պետության օրենդրությամբ)։ 
8.
Ծրագրային ապահովման ընդունման-հանձնման ակտը կազմվում է գրավոր՝ երկու օրինակից, որից մեկը փոխանցվում է ազգային հատվածի պատվիրատուին, իսկ մյուսը պահվում է Հանձնաժողովում։
9.
Ընդունման-հանձնման ակտում նշվում են՝
ա)
ծրագրային ապահովումը պարունակող էլեկտրոնային կրիչների տեսքն ու քանակը. 
բ)
ծրագրային ապահովումը փոխանցելու նպատակը (որպես ազգային հատվածի բաղադրիչներ օգտագործման, տեղեկատվական անվտանգության պահանջների մասով ստուգման, հետագա ինքնուրույն լրամշակման եւ ազգային հատվածի կազմում օգտագործման համար). 
գ)
ծրագրային ապահովման հետ համատեղ փոխանցվող շահագործման եւ (կամ) նախագծային փաստաթղթերի տեսքն ու նկարագրությունը.
դ)
Հանձնաժողովի եւ ազգային հատվածի պատվիրատուի՝ փոխանցված ծրագրային ապահովման օգտագործման ու դրա օգտագործման նկատմամբ հսկողության մասով փոխգործակցության համար լիազորված ներկայացուցիչների տվյալները.
ե)
ազգային հատվածի պատվիրատուի կողմից անդամ պետությունների օրենսդրությանը համապատասխան ծրագրային ապահովումն օգտագործելու իրավունքների ձեւակերպման համար անհրաժեշտ այլ տեղեկություններ։
10.
Ընդունման-հանձնման ակտը ստորագրվում է՝
Հանձնաժողովի կողմից՝ Հանձնաժողովի դեպարտամենտի՝ Հանձնաժողովի ինտեգրացիոն հատվածի ստեղծման եւ զարգացման աշխատանքները կազմակերպելու համար պատասխանատու պաշտոնատար անձի կողմից. 
ազգային հատվածի պատվիրատուի կողմից՝ անդամ պետության օրենսդրությամբ սահմանված կարգով լիազորված անձի կողմից։
11.
Ծրագրային ապահովումն ազգային հատվածի պատվիրատուին փոխանցելու փաստը ենթակա է հաշվառման Եվրասիական տնտեսական հանձնաժողովի կոլեգիայի 2012 թվականի հունիսի 7-ի թիվ 65 որոշմանը համապատասխան ստեղծված եւ գործող՝ Մաքսային միության արտաքին եւ փոխադարձ առեւտրի ինտեգրված տեղեկատվական համակարգի ալգորիթմների ու ծրագրերի ֆոնդում գտնվող շահագործման փաստաթղթերում։ 
12.
Հանձնաժողովը`
ա)
իրավունք ունի իրականացնելու ազգային հատվածի պատվիրատուի կողմից ծրագրային ապահովման՝ սույն Կարգով սահմանված օգտագործման պայմանների ստուգում՝ ազգային հատվածի պատվիրատուին համապատասխան հարցումներ ուղարկելու միջոցով. 
բ)
տեղեկացնում է ազգային հատվածների պատվիրատուներին ծրագրային ապահովման նոր եւ (կամ) թարմացված տարբերակների թողարկման մասին եւ աջակցություն է ցուցաբերում նոր եւ (կամ) թարմացված տարբերակները տեղադրելու հարցում (պայմանով, որ փոխանցված ծրագրային ապահովումը ազգային հատվածի պատվիրատուի կողմից ինքնուրույն լրամշակված չի եղել)։ 
13.
Ազգային հատվածի պատվիրատուն՝
ա)
սույն Կարգի 12-րդ կետի (ա) ենթակետում նշված ստուգման շրջանակներում Հանձնաժողով է ներկայացնում հարցված տեղեկությունները.
բ)
տեղեկացնում է Հանձնաժողովին ծրագրային ապահովման՝ կորելու (ոչնչացվելու, վնասվելու) փաստերի եւ դրա վերականգնման համար ձեռնարկված միջոցառումների, ծրագրային ապահովումն օգտագործելու գործընթացում հայտնաբերված աշխատանքի ընդհատումների, խափանումների կամ այլ թերությունների, ինչպես նաեւ սույն Կարգի խախտման դեպքերի մասին, եթե փոխանցված ծրագրային ապահովումն ինքնուրույն լրամշակված չի եղել. 
գ)
տեղեկացնում է Հանձնաժողովին ծրագրային ապահովումն օգտագործելու ընթացքում հայտնաբերված այն սխալների մասին, որոնք նա չի կարող ինքնուրույն վերացնել. 
դ)
միջոցներ է ձեռնարկում երրորդ անձանց ոտնձգություններից ծրագրային ապահովումը պաշտպանելու ուղղությամբ։
14.
Հանձնաժողովը պատասխանատվություն չի կրում հետեւյալի համար՝
ա)
ազգային հատվածի պատվիրատուին կամ ազգային հատվածի պատվիրատուի հանձնարարությամբ գործող երրորդ անձանց պատճառած՝ ծրագրային ապահովման օգտագործման հետ կապված ցանկացած ուղղակի կամ անուղղակի, հատուկ, պատահական կամ այլ վնաս. 
բ)
ծրագրային ապահովման ոչ ճիշտ օգտագործման արդյունքում տվյալների կորստի կամ վնասման, ծրագրային ապահովման համակցությամբ օգտագործվող սարքաշարի կամ ծրագրերի վրա ծրագրային ապահովման ոչ ճիշտ օգտագործման հետեւանքով առաջացած բացասական ազդեցություն։
